
Innuttaasut pisariaqartitsilernerni ukioq kaajallallugu kigutigissaasoqarfi-unngitsuni najugaqartut 
tassanngaannartumik suliaritittariaqartut isumagineqarfissaminnut qaninnermut 
angalanissaminnut akiliutissaannik ikiorserneqarsinnaaqqullugit Peqqinnissaqarfiup sullissineri il.il. 
pillugit Inatsisartut peqqussutaata nr. 15-ip, 6. november 1997-imeersup allanngortinnissaanik 
Naalakkersuisut peqquneqarnissaannik Inatsisartut aalajangiiffigisassaattut siunnersuut. 
 
(Inatsisartuni ilaasortaq Juliane Henningsen, Inuit Ataqatigiit) 

 
Inatsisartunut ilaasortaq Juliane Henningsen, siunnersuuteqarpoq ullumikkut inatsisiusut 

atorlugit , pinasuartumilli pisariaqartitsisut, ataanni ikiorserneqarsinnaanngitsut, kigutit 

nakorsaannik passunneqartariaqartut aamma ikiorserneqarsinnaanngortinnissaat 

anguniarlugu. 

Inuit Ataqatigiit Caries strategi pilersinneqarneranut peqataalluinnarpugut, 

tapersersorlugulu, sunniuteqarluarneralu nuannaaritigaarput, Kigutilerisullu 

sulilluarnerinut qujaffigerusuppagut. 

 

Inuit Ataqatigiit inuiaqatigiit kigutigissuunissaat pingaartitaraarput, ilisimavarput 

kigutigissuuneq aamma peqqissuunissamut sunniuteqarluartuusoq.  

 

Nereriaaserput, suna, suut qanitsinnut manngussuunnerigut isumalerujusuusoq 

ilisimavarput. Inersimasutut ileqqugut meerartatsinnit nangineqartarmata nalunngilarput. 

Ulluinnarni sodavand-tortuugutta, naatsorsuutigissavarput meerartagut taamak 

ileqqoqalissasut.  Kigutigut paarilluarutsigit, oqaatigalugu meerartatsinnut , sooq 

kigutigut paarilluarnerigit aamma meerartatta kigutiminnik paarsilluarnissaannik 

aqqutissiuutissavarput. Tamatta tamanna eqqaamasigu. 

 

Siunnersuuteqartup siunertaa tassarpiaq. Innuttaasut ilaasa sumi najugaqarnertik 

aallaavigalugu, kigutiminnik paarsilluarusukkaluarlutik, periarfissaat allanit 

minnerusarput. Kigutit annaanneqarsinnaagauartut annaasariaqarsinnaallutik. 

Ullumikkut  taamaallat  navianatorsioraanni Peq. Nr. 15-ip 6. nov- 1997 tunngavigalugu 

angalanermut ikiorserneqarsinnaaput. Taanna peqqussut nutarterlugu innuttaasut 

ullumikkumiit pitsaanerusumik periarfissaqalernissat anguneqartariaqartoq Inuit 

Ataqatigiit isumaqarpugut.  

 

Taamaammat siunnersuut aappassaaneerneqannginnermini Ilaqutariinnermut 

Peqqissutsimullu ataatsimiititalimut ingerlateqqipparput, akuerineqarnissaa 

siunertaralugu. 

 
 


